
REPUBLIKA E SHQIPËRISË
K Ë S H I L L I  I  M I N I S T R A V E

P R O J E K T V E N D I M

Nr.______, datë __/__/2026

PËR TËRHEQJEN E MENDIMIT TË PUBLIKUT NË VENDIMMARRJEN PËR PLANET, PROGRAMET, STRATEGJITË DHE PROJEKTAKTET NORMATIVE NË FUSHËN E MJEDISIT

Në mbështetje të nenit 100 të Kushtetutës dhe në zbatim të pikës 1, të nenit 3 të Konventës së Aarhusit, ratifikuar me ligjin nr. 8672, date 26.10 2000 “Për ratifikim e Konventës së Aarhusit “Për të drejtën e publikut për të pasur informacion, për të marrë pjesë në vendimmarrje dhe për t’iu drejtuar gjykatës për çështjet e mjedisit” dhe të nenit 49, të Ligjit nr. 10.431/2011“Për mbrojtjen e mjedisit’ i ndryshuar me propozimin e ministrit të Mjedisit, 

VENDOSI:
KREU I
DISPOZITA TË PËRGJITHSHME 

1. Qëllimi i këtij vendimi është të përcaktojë rregullat, procedurat dhe mekanizmat për tërheqjen dhe përfshirjen efektive të publikut në procesin e vendimmarrjes për hartimin, rishikimin dhe miratimin e planeve, programeve dhe akteve normative me ndikim në mjedis, në përputhje me legjislacionin për mbrojtjen e mjedisit” dhe me parashikimet e Konventës së Aarhusit.
2. Ky vendim synon të garantojë pjesëmarrjen e gjerë, të informuar dhe efektive të publikut në procesin e vendimmarrjes për plane, programe dhe akte normative me ndikim në mjedis, duke:
a) garantuar aksesin e publikut në informacionin mjedisor në fazat e hershme të vendimmarrjes;
b) përcaktuar procedura të qarta dhe të unifikuara për njoftimin, konsultimin dhe marrjen në konsideratë të mendimeve dhe sugjerimeve të publikut;
c) rritur transparencën dhe llogaridhënien e autoriteteve publike gjatë hartimit dhe miratimit të akteve me ndikim mjedisor;
d) siguruar përputhshmërinë e kuadrit ligjor dhe nënligjor kombëtar me legjislacionin evropian.
3. Për qëllim të këtij vendimi, termat e mëposhtëm kanë këto kuptime:
a) “Autoritet publik” – ka kuptimin sipas përcaktimit të pikës 1, të nenit 5, të ligjit për mbrojtjen e mjedisit. 
b) “Konventë” ka kuptimin e Konventës “Për të drejtën e publikut për t’u informuar, për të marrë pjesë në vendimmarrje dhe për t’iu drejtuar gjykatës për çështje mjedisore” (Konventa e Aarhusit). 
c) “Publik” ka kuptimin sipas përcaktimit të pikës 12, të nenit 5, të ligjit për mbrojtjen e mjedisit. 
d) “Strategji, Plane dhe programe” kanë kuptimin e  dokumenteve strategjike dhe programeve në fushën e mbrojtjes së mjedisit, që kanë për qëllim përcaktimin e politikave, objektivave dhe masave mjedisore.
e) “Takim publik” – ka kuptimin sipas përcaktimit të pikës 14, të nënit 2, të ligjit për njoftimin dhe konsultimin publik.
4. Ky vendim zbatohet nga autoritetet publike gjatë pocesit të informimit, njoftimit dhe përfshirjes së publikut në procedurat e hartimit, rishikimit dhe miratimit të strategjive, planeve, programeve dhe akteve normative në fushën e mbrojtjes së mjedisit dhe përbërësve të tij.
5. Ky vendim nuk zbatohet për:
a) strategjitë, planet dhe programet me efekt normativ, që lidhen me planifikimin e përdorimit të territorit ose me autorizimin e aktiviteteve zhvillimore, referuar legjislacionit për vlerësimin strategjik mjedisor dhe atij për vlerësimin e ndikimit në mjedis;
b) Planet dhe programet  dhe programet që janë hartuar për mbrojtjen kombëtre dhe emergjencës civile;
KREU II
PJESËMARRJA E PUBLIKUT NË STRATEGJI, PLANE DHE PROGRAME

6. I nënshtrohen procesit të konsultimit publik:
a) strategjitë, planet dhe programet kombëtare dhe vendore në fushën e ndryshimeve klimatike;
b) strategjitë, planet dhe programet kombëtare dhe vendor në fushën e mbrojtjes dhe menaxhimit të ujërave;
c) strategjitë, planet dhe programet kombëtare dhe vendor për cilësinë e ajrit;
d) strategjitë, planet dhe programet kombëtare dhe vendor në fushën e mbrojtjes së natyrës, biodiversitetit dhe pyjeve. 
e) strategjitë, planet dhe programet në fushën e kimikateve, përfshirë ndotjen nga nitratet;
f) strategjitë, planet dhe programet kombëtare dhe vendor në fushën e menaxhimit të mbetjeve, 
g) strategjitë, planet dhe programet kombëtare dhe vendor në fushën e menaxhimit të zhurmës;

7. Autoriteti publik, që harton strategjitë, planet dhe programet e parashikuara në pikën 6, të këtij vendimi, siguron njoftimin e publikut në mënyrë të dukshme dhe të vazhdueshme, për të garantuar informim të mjaftueshëm dhe mundësi reale për pjesëmarrje, si më poshtë:
a) Njoftimi qëndron i publikuar gjatë 30 ditëve kalendarike në faqen zyrtare të autoritetit publik, në regjistrin elektronik të konsultimit publik, në publikime të përditshme ose periodike, kur është e nevojshme për të arritur audiencat pa akses online apo në një vend të dukshëm të tabelave të njoftimeve të institucionit, kur është e përshtatshme. 
b) Për grupet specifike të interesit dhe OJF-të, njoftimi bëhet nëpërmjet e-mailit ose formave elektronike të komunikimit;
8. Njoftimi për konsultimin e publikut përmban:
a) Përmbledhjen e draftit të strategjisë, planit dhe programit të shpallur, ku identifikohen çështjet kryesore për të cilat kërkohen mendimi i publikut, e cila duhet të jetë e përgatitur në gjuhë të thjeshtë dhe të kuptueshme për publikun;
b) Vendin ku do të konsultohet/aksesohet teksti i plotë i projekt-dokumentit në formë shkresore;
c) Afatin për dhënien e mendimeve, i cili është jo më pak se 30 ditë kalendarike nga dita e publikimit dhe njoftimit të dokumentit të shpallur;
ç)  Vendin, datën dhe orën e organizimit të takimit me publikun, i cili organizohet jo më pak                                 se 10 ditë nga publikimi i njoftimit.
9. Përfaqësuesit e autoritetit publik që ka hartuar projekt-dokumentin organizojnë takimin me publikun. Gjatë takimit mbahet procesverbal, ku regjistrohen të gjitha sugjerimet vërejtjet, dhe propozimet e publikut.
10. Autoriteti publik e ripunon projekt-dokumentin dhe relacionin shpjegues duke marrë parasysh komentet, informacionin, analizat dhe argumentuar mendimet e vlefshme të publikut, në rast të mosmarrjes në konsideratë të tyre.
11. Planet, programet dhe strategjitë nuk mund të miratohen nëse nuk janë konsultuar me publikun dhe nëse nuk është dokumentuar shqyrtimi i komenteve të publikut.


KREU III
PJESËMARRJA E PUBLIKUT NË PROJEKTAKTET NORMATIVE
12. Ky Kreu zbatohet për të gjitha projektaktet normative në fushën e mjedisit, përfshirë ato që miratojnë ose zbatojnë plane dhe programe mjedisore, si dhe projektaktet e lidhura me projekte ose nisma të veçanta.
13. Projektaktet normative nuk mund të miratohen nëse nuk plotësojnë kërkesat e këtij Kreu për pjesëmarrjen e publikut.
14. Ministria përgjegjëse për fushën e mjedisit ndërmerr këto hapa për të siguruar pjesëmarrjen e publikut: 
a) Publikon në faqen zyrtare të ministrisë përgjegjëse për mjedisin programin e përgjithshëm analitik të projektakteve në fushën e mjedisit që do të hartohen dhe miratohen gjatë vitit kalendarik.
14. Struktura përgjegjëse teknike që ka hartuar projektaktin, identifikon dhe njofton publikun, OJF-të mjedisore dhe grupet e tjera të interesit në formë elektronike dhe shkresore dhe siguron që pjesëmarrja dhe kontributi i publikut të ndikojë realisht në përmbajtjen e projektaktit.
15. Njoftimi i publikut bëhet në:
a) faqen zyrtare të autoritetit publik shoqëruar me projektaktin;
b) regjistrin elektronik të konsultimit publik;
c) Për grupet specifike të interesit dhe OJF-të, nëpërmjet emailit ose mjeteve elektronike të komunikimit.
16. Njoftimi shoqërohet me projektaktin dhe relacionin përkatës dhe përmban:
a)  Afatin kohor për njohjen dhe studimin nga publiku, i cili nuk është më pak se 10 ditë pune nga data e njoftimit për fillimin e procesit të konsultimit publik;
b)  Për akte veçanërisht komplekse ose të rëndësishme, sipas vendimit të organit publik, afati për  dorëzimin e komenteve mund të zgjatet deri në 30 ditë pune nga data e njoftimit;
c) Vendin, datën dhe orën e organizimit të diskutimit të projektaktit, i cili organizohet jo më pak                                 se 10 ditë nga publikimi i njoftimi;
17. Përfaqësues të grupit hartues të projektaktit drejtojnë takimin publik dhe sigurojnë lehtësimin e diskutimit, duke mundësuar që publikun të shprehë mendimet e tij lirisht.
18. Grupi hartues mban procesverbalin e takimit, ku regjistrohen të gjitha vërejtjet, sugjerimet dhe propozimet e publikut dhe i përfshin ato gjatë ripunimit të projektaktit përfundimtar dhe relacionit shpjegues të tij.
19. Komentet dhe sugjerimet e dhëna përmes regjistrit elektronik të konsultimit publik konsiderohen njësoj të vlefshme si ato të dhëna në forma të tjera pjesëmarrjeje. 
20. Kopje e procesverbalit të takimit të publikut e shoqëruar nga lista e pjesëmarrësve dhe relacioni shoqërues publikohen në faqen zyrtare të Ministrisë përgjegjëse për mjedisin aty ku është bërë dhe lajmërimi për takimin e publikut. 

KREU VI
ANKIMIMI DHE DISPOZITA PËRFUNDIMTARE

21. Nëse palët e interesuara vlerësojnë se autoriteti  publik ka cenuar të drejtën e tyre për njoftim dhe takim publik, sipas parashikimeve të  këtij vendimi, si dhe kur nuk janë respektuar afatet e parashikuara në këtë vendim, mund të ankohen sipas parashikimeve të legjislacionit në fuqi për konsultimin publik.
22. Palët e interesuara kanë të drejtën e ankimit në gjykatën kompetente brenda 3 viteve nga data e hyrjes në fuqi të projektaktit të miratuar.
23. Me hyrjen në fuqi të këtij vendimi, Vendimin nr. 994/2008 i Këshillit të Ministrave ”Për tërheqjen e mendimit te publikut në vendimmarrje për mjedisin” shfuqizohet.
    
      Ky vendim hyn në fuqi pas botimit në ”Fletoren Zyrtare”.

Edi Rama
KRYEMINISTËR

